
………….............................. 2017 թվականի N ……….. – Ն

ՊԻՏԱՆԻՈՒԹՅԱՆ (ՊԱՀՊԱՆՄԱՆ) ԺԱՄԿԵՏՈՒՄ ՉՕՏԱՐՎԱԾ՝ ԴՐՈՇՄԱՎՈՐՎԱԾ ԱՊՐԱՆՔՆԵՐԻ ԴՈՒՐՍ ԳՐՄԱՆ ԿԱՐԳԸ ՍԱՀՄԱՆԵԼՈՒ ՄԱՍԻՆ

Հիմք ընդունելով Հայաստանի Հանրապետության հարկային օրենսգրքի 423-րդ հոդվածի 2-րդ մասը` Հայաստանի Հանրապետության կառավարությունը որոշում է.

1. Սահմանել պիտանիության (պահպանման) ժամկետում չօտարված՝ դրոշմավորված ապրանքների դուրս գրման կարգը՝ համաձայն հավելվածի:
2. Սույն որոշումն ուժի մեջ է մտնում 2018 թվականի հունվարի 1-ից:
Հավելված 
ՀՀ կառավարության 2017թվականի
______________-ի ______-ի N _____-Ն որոշման
Կ Ա Ր Գ
ՊԻՏԱՆԻՈՒԹՅԱՆ (ՊԱՀՊԱՆՄԱՆ) ԺԱՄԿԵՏՈՒՄ ՉՕՏԱՐՎԱԾ՝ ԴՐՈՇՄԱՎՈՐՎԱԾ ԱՊՐԱՆՔՆԵՐԻ ԴՈՒՐՍ ԳՐՄԱՆ

1. Սույն կարգով կարգավորվում են Հայաստանի Հանրապետության հարկային օրենսգրքի (այսուհետ՝ Օրենսգիրք) 390-րդ հոդվածով սահմանված՝ Հայաստանի Հանրապետություն ներմուծված կամ Հայաստանի Հանրապետությունում արտադրված պիտանիության (պահպանման) ժամկետում վերջնական սպառողներին չօտարված, դրոշմապիտակներով դրոշմավորված այն ապրանքների դուրս գրման հետ կապված հարաբերությունները, որոնց վրա, «Սննդամթերքի անվտանգության մասին» Հայաստանի Հանրապետության օրենքի 9-րդ հոդվածով և «Սպառողների իրավունքների պաշտպանության մասին» Հայաստանի Հանրապետության օրենքի 6-րդ հոդվածի 3-րդ մասով սահմանված պահանջներին համապատասխան, մակնշված է ապրանքի պիտանիության ժամկետը:
2. Սույն կարգի կիրառման առումով, պիտանիության (պահպանման) ժամկետն ավարտված ապրանքներ են համարվում նաև սույն կարգի 1-ին կետում նշված՝ արտադրված և ներմուծված դրոշմավորված այն ապրանքները, որոնք հաստատված տեխնոլոգիական փաստաթղթերի հիման վրա իրականացված լաբորատոր ուսումնասիրության արդյունքներով համարվել են օտարման համար ոչ պիտանի և արտադրողի կողմից չեն օտարվել կամ իրացնողների կողմից տվյալ ապրանքի պահպանման տեխնոլոգիական պայմանները չպահպանելու պատճառով մինչև պիտանիության (պահպանման) ժամկետի ավարտը կորցրել են սպառողական հատկանիշները և վերադարձվել են անմիջական արտադրողներին կամ ներմուծողներին:
3. Պիտանիության (պահպանման) ժամկետում չօտարված ապրանքները սույն կարգին համապատասխան դուրս գրելու իրավունք ունեն միայն Օրենսգրքի 391-րդ հոդվածով սահմանված՝ դրոշմապիտակներով դրոշմավորման պարտավորություն կրողները (այսուհետ՝ դրոշմավորող):
4. Պիտանիության (պահպանման) ժամկետում չօտարված ապրանքները սույն կարգին համապատասխան դուրս են գրվում դրոշմավորողի առնվազն երեք անդամից բաղկացած՝ կազմակերպության ղեկավարի կամ անհատ ձեռնարկատիրոջ հրամանով (կարգադրությամբ) ստեղծված պիտանիության (պահպանման) ժամկետում չօտարված ապրանքների դուրս գրման հանձնաժողովի (այսուհետ՝ հանձնաժողով) միջոցով:
5. Պիտանիության (պահպանման) ժամկետն ավարտված՝ դրոշմավորողի մոտ առկա ապրանքների (ապրանքային մնացորդների) առկայությունը կազմակերպություններում հիմնավորվում է հաշվապահական հաշվառման փաստաթղթերով, իսկ անհատ ձեռնարկատերերի մոտ` հաշվառման տվյալներով: Մատակարարման պայմանագրով գնորդներին առաքված կամ կոմիսիայի կամ գործակալի անունից հանդես գալու պայման նախատեսող գործակալական պայմանագրով՝ օտարում կազմակերպող անձանց տրամադրված և հետագայում պիտանիության ժամկետն ավարտված ապրանքների հետ ընդունումը հիմնավորվում է ընդունման-հանձնման ակտով (ակտերով), իսկ հարկային հաշիվ (հաշիվ վավերագիր) դուրս գրված լինելու դեպքում՝ նաև ճշգրտող հարկային հաշվի (հաշիվ վավերագրի) առկայությամբ: Հանձնարարության կամ պրինցիպալի անունից հանդես գալու պայման նախատեսող գործակալության պայմանագրի հիման վրա օտարում կազմակերպող անձանց տրամադրված և հետագայում պիտանիության (պահպանման) ժամկետն ավարտված ապրանքների հետ ընդունումը հիմնավորվում է ընդունման-հանձնման ակտով:
6. Պիտանիության (պահպանման) ժամկետն ավարտված ապրանքների դուրս գրման գործընթացը ներառում է`

1) դրոշմավորողի մոտ դուրս գրման ենթակա ապրանքային մնացորդների կամ օտարված ապրանքների հետ ընդունումը հիմնավորող փաստաթղթերի ուսումնասիրությունը.
2) դուրս գրման ենթակա ապրանքների քանակների արձանագրումը (հաշվարկը).
3) փաստացի քանակների արձանագրման արդյունքների և սույն կարգի 5-րդ կետում նշված փաստաթղթերում նշած քանակների հանրագումարին համապատասխանության (ըստ ապրանքների անվանումների (մակնիշների), տարողությունների (ծավալների, քաշերի կամ տվյալ ապրանքատեսակին բնորոշ չափման այլ միավորների)) ստուգումը.
4) դուրս գրման ենթակա ապրանքների փաստացի քանակությամբ, բայց ոչ ավելի փաստաթղթերով հիմնավորված քանակից, պիտանիության ժամկետն ավարտված ապրանքների դուրս գրման վերաբերյալ համապատասխան ակտի կազմումը.
5) դուրս գրվող ապրանքների ապրանքային տեսքի փչացումը և ապատարայավորումը (ապափաթեթավորումը).

6) սահմանված սանիտարական և բնապահպանական նորմերին համապատասխան դուրս գրվող ապրանքների դուրս գրման ընթացքում առաջացող թափոնների վնասազերծումը կամ վերամշակումը.
7) անհատ ձեռնարկատերերի դեպքում՝ հաշվառման մեջ, իսկ կազմակերպությունների դեպքում նաև հաշվապահական հաշվառման մեջ դուրս գրման արդյունքների վերաբերյալ Հայաստանի Հանրապետության օրենսդրությամբ սահմանված կարգին համապատասխան ձևակերպումների կատարումը:
7. Դուրս գրման ենթակա քանակների արձանագրումը (որոշումը) իրականացվում է ըստ ապրանքատեսակների և տարողությունների (ծավալների, քաշերի կամ տվյալ ապրանքատեսակին բնորոշ չափման այլ միավորների): Դուրս գրման ենթակա են ապրանքների փաստացի քանակները, սակայն ոչ ավելի փաստաթղթերով հիմնավորված՝ համապատասխան քանակներից:
8. Պիտանիության (պահպանման) ժամկետն ավարտված ապրանքների դուրս գրման գործընթացն սկսելուց առնվազն երկու աշխատանքային օր առաջ դրոշմավորողն իր հաշվառման վայրի հարկային մարմին (այսուհետ՝ հարկային մարմին) էլեկտրոնային եղանակով կամ թղթային կրիչով ներկայացնում է գրություն՝ պիտանիության (պահպանման) ժամկետն ավարտված ապրանքների դուրս գրում իրականացնելու վերաբերյալ՝ նշելով դուրս գրվող ապրանքների գտնվելու վայրը (դուրս գրման վայրը) և դուրս գրման գործընթացն սկսելու ժամը:
9. Հարկային մարմնի ղեկավարի հրամանի հիման վրա հարկային ծառայողը (ծառայողները) իրավունք ունի (ունեն) մասնակցելու դուրս գրման գործընթացի բոլոր փուլերին, բացի դուրս գրման արդյունքների ձևակերպումից: Հարկային մարմնի ղեկավարի հրամանի օրինակը ներկայացվում է կազմակերպության ղեկավարին, անհատ ձեռնարկատիրոջը:
10. Պիտանիության (պահպանման) ժամկետն ավարտված ապրանքների դուրս գրման գործընթացին հարկային մարմնի աշխատողի չներկայանալը հիմք չէ դուրս գրման գործընթացի իրականացումը հետաձգելու կամ չիրականացնելու համար:
11. Պիտանիության (պահպանման) ժամկետն ավարտված ապրանքների դուրս գրման գործընթացին մասնակցող հարկային ծառայողն իրավունք ունի ստուգելու դուրս գրվող ապրանքների վրա պիտանիության (պահպանման) ժամկետների առկայությունը և դրանց ավարտված լինելու հանգամանքը, դուրս գրվող ապրանքների համապատասխան տեսակի և տարողությամբ (ծավալով, քաշով կամ տվյալ ապրանքատեսակին բնորոշ չափման այլ միավորով) դրոշմապիտակներով դրոշմավորման փաստը, դուրս գրման գործընթացը սույն կարգին համապատասխան իրականացված լինելու հանգամանքը:
12. Պիտանիության (պահպանման) ժամկետն ավարտված ապրանքների դուրս գրումը ձևակերպվում է ակտով, որում նշվում են դուրս գրման ենթակա ապրանքների քանակները՝ ըստ անվանումների (մակնիշների), տարողությունների (ծավալների, քաշերի կամ տվյալ ապրանքատեսակին բնորոշ չափման այլ միավորների), պիտանիության (պահպանման) ժամկետն ավարտված ապրանքների մասով՝ ժամանակագրական կարգով ամենավերջին այն պիտանիության ժամկետը, որը նշված է եղել դուրս գրվող ապրանքների վրա, մինչև պիտանիության (պահպանման) ժամկետն ավարտվելը դուրս գրվող ապրանքների մասով՝ պիտանիության ժամկետը, դուրս գրվող ապրանքների ապրանքային տեսքի փչացման և ապատարայավորման (ապափաթեթավորման) ու դուրս գրման ակտը կազմելուց հետո ապրանքների ոչնչացման արդյունքում առաջացած թափոնների վնասազերծման, վերամշակման կամ որպես երկրորդային հումք օգտագործելու եղանակները:
13. Դուրս գրվող ապրանքների ապրանքային տեսքի փչացումից և ապատարայավորումից (ապափաթեթավորումից) հետո դուրս գրման ակտն ստորագրվում է հանձնաժողովի անդամների և կազմակերպության ղեկավարի (անհատ ձեռնարկատիրոջ կողմից), իսկ դուրս գրման գործընթացին հարկային մարմնի աշխատողի մասնակցության դեպքում՝ նաև վերջինիս կողմից: Հարկային ծառայողն ակտում իրավունք ունի կատարել գրառումներ դրոշմավորման կանոնների և սույն կարգի դրույթների պահպանման վերաբերյալ: Հարկային մարմնի աշխատողի ստորագրությամբ ակտի մեկ օրինակը տրվում է այդ աշխատողին, ով այն հանձնում է հարկային մարմին՝ հարկ վճարողի անձնական գործում պահելու համար:
14. Պիտանիության (պահպանման) ժամկետն ավարտված ապրանքների դուրս գրման վերաբերյալ տվյալները (այդ թվում՝ ակտի կազմման ամսաթիվը) արտացոլվում են դրոշմապիտակների օգտագործման մասին հաշվետվության մեջ: Դրոշմապիտակների օգտագործման մասին հաշվետվությունը ներկայացվում է Օրենսգրքի 393-րդ հոդվածի 4-րդ մասով սահմանված դեպքում, ինչպես նաև դրոշմապիտակներով դրոշմավորման ենթակա ապրանքների  արտադրության և (կամ) ներմուծման դադարեցման դեպքում՝ մինչև դադարեցման օրը ներառող ամսվան հաջորդող ամսվա 20-ը ներառյալ: Մատակարարման պայմանագրով գնորդներին առաքված և պիտանիության (պահպանման) ժամկետն ավարտվելու պատճառով գնորդներից հետ ընդունված՝ փաստաթղթերով հիմնավորված քանակներին, ապրանքների տեսականուն, տարողություններին (ծավալներին, քաշերին կամ տվյալ ապրանքատեսակին բնորոշ չափման այլ միավորներին), բացթողման գներին համապատասխան սահմանված կարգով կատարվում են հարկման հիմք հանդիսացող շրջանառությունների ճշգրտումներ՝ ըստ մատակարարումների ժամանակաշրջանների:
15. Սույն կարգին համապատասխան դուրս գրված՝ պիտանիության (պահպանման) ժամկետն ավարտված ապրանքների մասով հարկային պարտավորություններ չեն առաջանում: Պիտանիության (պահպանման) ժամկետն ավարտված, ինչպես նաև Հայաստանի Հանրապետությունից արտահանված ապրանքների վրա փակցված դրոշմապիտակների համար հարկ վճարողից, որպես փոխհատուցում, գանձվում են այդ դրոշմապիտակների տպագրության համար հարկային կամ մաքսային մարմինների կատարած ծախսերը:
Հիմնավորում
«Պիտանիության (պահպանման) ժամկետում չօտարված՝ դրոշմավորված ապրանքների դուրս գրման կարգը սահմանելու մասին» ՀՀ կառավարության որոշման նախագծի վերաբերյալ
1. Իրավական ակտի անհրաժեշտությունը (նպատակը).
2. Նախագիծը մշակվել է ի կա​տա​​​​րումն Հա​յաս​տա​​​նի Հանրապետության վարչապետի 2017 թվականի հունվարի 19-ի թիվ 35-Ա որոշման 94-րդ կետի: Նախագծի ընդունման նպատակը ՀՀ Ազգային ժողովի կողմից 2016 թվականի հոկտեմբերի 4-ին ըն​դուն​ված` Հայաստանի Հանրապետության հարկային օրենսգրքով (այսուհետ՝ Օրենսգիրք) սահմանված պահանջներն ապա​​​​հովելն է:

3. Կարգավորման հարաբերությունների ներկա վիճակը և առկա խնդիրները.
Հայաստանի Հանրապետության կառավարության 2013 թվականի հուլիսի 4-ի «Պիտանիության ժամկետում չիրացված՝ դրոշմավորված ապրանքների դուրսգրման կարգը սահմանելու մասին» թիվ 723-Ն որոշմամբ սահմանված է պիտանիության (պահպանման) ժամկետում չօտարված՝ դրոշմավորված ապրանքների դուրս գրման կարգը, սակայն վերջինիս պահանջները չեն համապատասխանում Օրենսգրքի պահանջներին: Մասնավորապես՝
1) ՀՀ կառավարության գործող որոշման մեջ պարունակվում են հղումներ «Առևտրի և ծառայությունների մասին» ՀՀ օրենքի 9.1-րդից-9.6-րդ հոդվածների վրա, որոնք ուժը կորցրած են ճանաչվելու 01.01.2018թ.-ից.
2) Օրենսգրքի համաձայն՝ դրոշմապիտակները հարկ վճարողներին պետք է տրամադրվեն անվճար: Մինչև Օրենսգրքի ուժի մեջ մտնելը դրոշմապիտակները հարկ վճարողներին տրամադրվում էին դրոշմապիտակների ձեռք բերման ամբողջ արժեքը նախապես պետական բյուջե վճարելու դեպքում:

Միաժամանակ, Օրենսգրքի 423-րդ հոդվածի համաձայն՝ դրոշմավորման ենթակա՝ պիտանիության (պահպանման) ժամկետ ունեցող ապրանքները պիտանիության (պահպանման) ժամկետի ընթացքում չօտարվելու և այդ ժամկետի ավարտից հետո Հայաստանի Հանրապետության կառավարության սահմանած կարգով դուրս գրվելու դեպքում այդ ապրանքների վրա փակցված դրոշմապիտակների համար հարկ վճարողից, որպես փոխհատուցում, գանձվում են այդ դրոշմապիտակների տպագրության համար հարկային կամ մաքսային մարմինների կատարած ծախսերը: Այդ իսկ առումով անհրաժեշտություն է առաջացել սահմանել պիտանիության (պահպանման) ժամկետում չօտարված՝ դրոշմավորված ապրանքների դուրս գրման նոր կարգ, որը կհամապատասխանի Օրենսգրքով սահմանված պահանջներին:
4. Նախագծի մշակման գործընթացում ներգրավված ինստիտուտները և անձինք.
Նա​​​խա​​​գի​ծը մշակվել է ՀՀ ԿԱ պետական եկամուտների կոմիտեի կող​մից:
5. Իրավական ակտի ընդունման արդյունքում ակնկալվող արդյունքը. 

Նախագծի ընդուն​​ման արդ​յուն​քում ակնկալվում է սահ​մանել պիտանիության (պահպանման) ժամկետում չօտարված՝ դրոշմավորված ապրանքների դուրս գրման կարգ:

Տեղեկանք
«Պիտանիության (պահպանման) ժամկետում չօտարված՝ դրոշմավորված ապրանքների դուրս գրման կարգը սահմանելու մասին» ՀՀ կառավարության որոշման նախագծի ընդունման առնչությամբ այլ իրավական ակտերի ընդունման անհրաժեշտության վերաբերյալ
«Պիտանիության (պահպանման) ժամկետում չօտարված՝ դրոշմավորված ապրանքների դուրս գրման կարգը սահմանելու մասին» ՀՀ կառավարության որոշման նախագծի ընդուն​​ման առն​չությամբ այլ իրա​վա​կան ակ​տե​​ր ըն​դունել անհ​րա​ժեշ​տ չէ:
Տեղեկանք
«Պիտանիության (պահպանման) ժամկետում չօտարված՝ դրոշմավորված ապրանքների դուրս գրման կարգը սահմանելու մասին» ՀՀ կառավարության որոշման  նախագծի ընդունմամբ պետական բյուջեի եկամուտների նվազեցման կամ ծախսերի ավելացման մասին
«Պիտանիության (պահպանման) ժամկետում չօտարված՝ դրոշմավորված ապրանքների դուրս գրման կարգը սահմանելու մասին» ՀՀ կառավարության որոշման նախագծի ընդուն​​մամբ պե​տական բյուջեի եկա​​մուտ​ների նվա​զե​​ցում կամ ծախ​​​սերի ավելա​ցում չի նախատեսվում:
ԱՄՓՈՓԱԹԵՐԹ

«Պիտանիության (պահպանման) ժամկետում չօտարված՝ դրոշմավորված ապրանքների դուրս գրման կարգը սահմանելու մասին» ՀՀ կառավարության որոշման նախագծի վերաբերյալ ներկայացված առաջարկությունների
	Առարկության, առաջարկության հեղինակը, գրության ստացման ամսաթիվը, գրության համարը
	Առարկության, առաջարկության  բովանդակությունը
	Եզրակացություն
	Կատարված

փոփոխությունները

	ՀՀ ֆինանսների նախարարություն

01.03.2017թ. 

N01/2-3/3434-17
	1. ՀՀ հարկային օրենսգրքի 423-րդ հոդվածի 2-րդ մասի համաձայն, oրենս​գրքի 390-րդ հոդվածում նշված` պիտանիության (պահպանման) ժամ​կետ ունեցող ապրանք​նե​րը պիտանիության (պահպանման) ժամկետի ընթացքում չօտար​վե​լու և այդ ժամ​​կետի ավար​տից հետո ՀՀ կառավարության սահ​ման​ած կար​գով դուրս գրվելու դեպքում այդ ապրանք​ների վրա փակցված դրոշ​մապի​տակ​ների համար հարկ վճա​րողից, որպես փոխհատուցում, գանձվում են այդ դրոշմապիտակների տպագրության հա​մար հարկային կամ մաքսային մարմինների կա​տա​րած ծախսերը:

Հաշվի առնելով վերոգրյալը՝ առաջարկում ենք նախագծի վերնագիրը համա​պա​տաս​խա​​​նեցնել օրենսգրքի ձևակերպմանը և վերախմբագրել հետևյալ բովանդակությամբ. «Պիտա​​նիության (պահպանման) ժամկետ ունեցող ապրանքները պիտանիության (պահ​պան​​ման) ժամկետի ընթացքում չօտարվելու և այդ ժամկետի ավարտից հետո դուրս գրե​լու կար​գը​ հաստատելու մասին»:
2. Առաջարկում ենք նախագծի 1-ին կետով հաստատվող հավելվածի 6-րդ կետի 7-րդ ենթակետում «դեպքում» բառից հետո լրացնել «նաև» բառը:
3. Առաջարկում ենք նախագծի 1-ին կետով հաստատվող հավելվածի 12-րդ և 14-րդ կետե​րում «լրացված» բառը փոխարինել «ավարտված» բառով:

4. ՀՀ հարկային օրենսգիքի 393-րդ հոդվածի 4-րդ մասի համաձայն, ակցիզային դրոշմանիշերը և (կամ) դրոշմապիտակները տրա​մադրվում են էլեկտրոնային եղանակով ներկայացված հայտի և հայտի ներկայացման օրվա դրությամբ նախկինում ստացված ակցի​զային դրոշմանիշերի և (կամ) դրոշ​մա​պի​տակ​ների, օգտագործման մասին հաշվետ​վության հիման վրա: Միաժամանակ, նախագծի 1-ին կետով հաստատվող հավելվածի 14-րդ կետի համա​ձայն, պիտանիության ժամկետը ավարտված ապրանքների դուրս գրման վերա​բեր​յալ տվյալ​ները (այդ թվում՝ ակտի կազմման ամսաթիվը) արտացոլվում են դրոշ​մա​պի​տակ​ների օգտա​գործման մասին հաշվետվության մեջ: Այսինքն` ստացվում է այնպես, որ դրոշ​մավորման պար​տավորություններ կրողները դրոշմապիտակներ ձեռք չբերելու դեպքում պիտանիության ժամկետը լրացրած ապրանքների դուրս գրման վերաբերյալ տվյալ​ներ չեն ներկայացնելու:
Հաշվի առնելով վերոգրյալը, ինչպես նաև այն, որ ՀՀ հարկային օրենսգրքի 423-րդ հոդվածի 2-րդ մասի համաձայն, դուրս գրված ապրանքների վրա փակցված դրոշմա​պի​տակ​ների համար հարկ վճարողից, որպես փոխհատուցում, գանձվում են այդ դրոշ​մա​պի​տակ​ների տպագրության համար հարկային կամ մաքսային մարմինների կատարած ծախ​սերը` առաջարկում ենք նախագծով սահմանել, որ պիտանիության ժամ​կետը ավարտված ապրանքների դուրս գրման վերա​բեր​յալ տվյալ​ները հարկային կամ մաք​սա​յին մարմին են ներկայացվում մինչև դրանց դուրս գրման ամսվան հաջորդող ամսվա 20-ը ներառյալ:
	
	1. ՀՀ վարչապետի որոշմամբ սահմանված է ՀՀ կառավարություն ներկայացնել  «Պիտանելության (պահպանման) ժամ​կետի ավարտից հետո դրոշմա​պիտակավորման ենթակա չօտար​ված ապրանքները դուրս գրելու կարգը սահմանելու մասին» ՀՀ կառավարության որոշման նախագիծ, ՀՀ հարկային օրենսգրքով ձևակերպումն այսպիսին է՝ պիտանիության (պահպանման) ժամկետ ունեցող ապրանքները պիտանիության (պահպանման) ժամկետի ընթացքում չօտարվելու և այդ ժամկետի ավարտից հետո Հայաստանի Հանրապետության կառավարության սահմանած կարգով դուրս գրվելու դեպքում այդ ապրանքների վրա փակցված դրոշմապիտակների համար հարկ վճարողից, որպես փոխհատուցում, գանձվում են այդ դրոշմապիտակների տպագրության համար հարկային կամ մաքսային մարմինների կատարած ծախսերը:
Բացի այդ, պիտա​​նիության (պահպանման) ժամկետ ունեցող ապրանքները պիտանիության (պահպան​​ման) ժամկետի ընթացքում չօտարվելու կարգի սահմանումն անհասկանալի է, կարգը պետք է վերաբերի բացառապես դուրս գրման ընթացակարգին:
2. Ընդունվել է, լրացվել է:
3. Ընդունվել է, «լրացված» բառը փոխարինվել է «ավարտված» բառով:

4. Ընդունվել է մասնակի, լրացվել է, որ տվյալ գործունեության դադարեցման դեպքում հարկ վճարողը դրոշմապիտակների օգտագործման մասին հաշվետվություն է ներկայացնում մինչև դադարեցման ամսվան հաջորդող ամսվա 20-ը ներառյալ:

	ՀՀ տնտեսական զարգացման և ներդրումների նախարարություն

06.02.2017թ.

N05/10.1/991-17


	Համաձայն Նախագծով սահմանված պիտանիության ժամկետում չօտարված՝ դրոշմավորված ապրանքների դուրս գրման կարգի 8-րդ կետի՝ պիտանիության ժամկետը լրացած ապրանքների դուրս գրման գործընթացն սկսելուց առնվազն երկու աշխատանքային օր առաջ դրոշմավորողն իր հաշվառման վայրի հարկային տեսչություն է ներկայացնում գրություն (այսուհետ՝ Գրություն)՝ պիտանիության ժամկետը լրացած ապրանքների դուրս գրում իրականացնելու վերաբերյալ: 

Առաջարկում ենք վերոգրյալ կետում սահմանել դրույթ, համաձայն որի դրոշմավորողն իրավունք կունենա Գրությունը ներկայացնել հարկային տեսչություն նաև էլեկտրոնային եղանակով:   
	
	Ընդունվել է, 8-րդ կետում լրացվել են «էլեկտրոնային եղանակով» բառերը:

	ՀՀ արդարադատության նախարարություն

14.04.2017թ.

N01/6181-17
	1. «Պիտանիության (պահպանման) ժամկետում չօտարված` դրոշմավորված ապրանքների դուրսգրման կարգը սահմանելու մասին» Հայաստանի Հանրապետության կառավարության որոշման նախագծին (այսուհետ` Նախագիծ) կից ներկայացված հիմնավորման համաձայն` գործող օրենսդրությամբ պիտանիության պահպանման ժամկետում չօտարված` դրոշմավորված ապրանքների դուրսգրման կարգը սահմանված է Հայաստանի Հանրապետության կառավարության 2013 թվականի հուլիսի 4-ի «Պիտանիության ժամկետում չիրացված` դրոշմավորված ապրանքների դուրսգրման կարգը սահմանելու մասին» թիվ 723-Ն որոշմամբ, որի պահանջները չեն համապատասխանում 2018 թվականի հունվարի 1-ից ուժի մեջ մտնող Հարկային օրենսգրքի պահանջներին, ուստի անհրաժեշտ է ուժը կորցրած ճանաչել գործող որոշումը:

 Ելնելով վերոգրյալից և հաշվի առնելով «Իրավական ակտերի մասին» ՀՀ օրենքի 72-րդ հոդվածի պահանջները` Նախագծում անհրաժեշտ է նախատեսել ՀՀ կառավարության 2013 թվականի հուլիսի 4-ի թիվ 723-Ն որոշումն ուժը կորցրած ճանաչելու վերաբերյալ դրույթներ:

2. Նախագծի 1-ին կետով սահմանվող կարգի 1-ին կետում «կետով» բառն անհրաժեշտ է փոխարինել «մասով» բառով` նկատի ունենալով «Իրավական ակտերի մասին» ՀՀ օրենքի 41-րդ հոդվածի 3-րդ մասի և «Սպառողների իրավունքների պաշտպանության մասին» ՀՀ օրենքի դրույթները: 

3. Կարգի 5-րդ կետում «պրինցիպալի անունից հանդես գալու» բառերից հետո անհրաժեշտ է լրացնել «պայման նախատեսող գործակալության» բառերը` նկատի ունենալով ՀՀ քաղաքացիական օրենսգրքի 806-րդ հոդվածի դրույթները:
	
	1. ՀՀ հարկային օրենսգրքի շրջանակներում ՀՀ կառավարության բոլոր որոշումները, որոնք պետք է ճանաչվեն ուժը կորցրած, նախատեսվում է ուժը կորցրած ճանաչել մեկ իրավական ակտով: 

2. Ընդունվել է, նախագծի 1-ին կետով սահմանվող կարգի 1-ին կետում «կետով» բառը փոխարինվել է «մասով» բառով:
3. Ընդունվել է, կարգի 5-րդ կետում «պրինցիպալի անունից հանդես գալու» բառերից հետո լրացվել են «պայման նախատեսող գործակալության» բառերը:

